
43

Fra-ô gran villaggio e ô mâ stavan ciantæ

In sce ûn campo duî ordini de pali,

Tutti de rammi, fêugge e ciûmme ornæ,

Disposti in çerci paralelli ovali,

E distanti ûn dall’atro collocæ,

Ma in distanze all’incirca tutte eguali:

Questo pë feste pûbbliche o per atro

Spettacolo ô l’ëa comme ûn anfiteatro.


44

In questo vasto circolo pe onô

Se dava a morte a-i prexonê de guæra:

Là a streûppe, primma che spuntasse ô sô,

Ean concorsci i Indien de quella tæra,

Comme a un grato spettacolo per lô;

E parte in pê, parte accucciæ pe tæra

In sciä ciassa formavan un gran rêuo

Lasciando in mezo un largo spazio vêuo.


45

Restava vinti passi incirca averto

In fondo ô campo derimpetto ä spiaggia,

E lasciava duî pali a-ô descoverto

O circolo formôu dä gran marmaggia:

Li gh’ëa ligôu ô paziente, e lì gh’ëa offerto

(Pe ûn træto pù de cortexia selvaggia)

Primma de moî ô mezo de fâ ûn sfêugo

Contro di so nemixi in quello lêugo.


46

Co-a stessa corda, ch’ô l’aveiva a-ô collo

Ligavan a-i duî pali ô prexonê,

Lasciando ûn cavo e l’altro lungo e mollo

Perchè ô mesciasse, comme ô voiva lê;

E pe ûn so sfêugo e gûsto vano e sciollo

Ghe metteivan di sasci li da-i pê

Pe offende i so nemixi, li affollæ

Pe veddilo, mettendoli a sasciæ.

